
● 1 августта “Бердәм Русия” партиясенең Татарстан бүлекчәсе җитәкчесе, ТР Дәүләт Советы Рәисе Фәрит Мөхәммәтшин видеоконференция рәвешендә киңәшмә үткәрде. Ул сентябрьдә булачак җирле сайлауларга һәм киләсе елның мартына билгеләнгән президент сайлауларына багышланды.

Парламент җитәкчесе 10 сентябрьдә Бердәм сайлаулар көне икәнлеген искә төшерде. Хәзерге вакытта Татарстанның 38 районында 155 депутат урыны бушаган. Сайлаулар 13 шәһәр округында һәм 128 авыл җирлегендә булачак. 

Республиканың Үзәк сайлау комиссиясе рәисе Әгъзам Гобәйдуллин сайлаулар турындагы законнардагы яңалыклар турында сөйләде. 

Фәрит Мөхәммәтшин киңәшмәдә шулай ук яшьләр белән эшләүгә аеруча игътибар итәргә тәкъдим итте. 
● 3 августта Казанда Бөтендөнья татар конгрессының 6нчы җыены булып узды. Аның эшендә ТР Президенты Рөстәм Миңнеханов, ТР Дәүләт киңәшчесе Минтимер Шәймиев, ТР Дәүләт Советы Рәисе Фәрит Мөхәммәтшин катнаштылар.

Быел конгресска 25 ел тулды. Шула уңайдан Фәрит Мөхәммәтшин әлеге абруйлы оешманың катлаулы юл узуын искә төшерде һәм татар халкының яшәешенә керткән өлешен билгеләп үтте. “Халкыбызның сакланып калуы, үсүе, аның мәдәнияты, теле, тарихы конгресска һәр яклап таяна, - диде ул. – Ул бөтен дөньядан татар вәкилләрен җыя, таныштыра, берләштерә”. 

Аннары Фәрит Мөхәммәтшин Татарстан Президентына Россия Президенты юллаган телеграмманы укыды. 

Котлау телеграммалары шулай ук Европа Советыннан, РФ Чит илләр министрлыгыннан, РФ Иҗтимагый палатасыннан, Башкортостан, Чувашстан, Адыгея, Мари-эль республикалары, Әстерхан, Чиләбе, Свердловски, Түбән новгород өлкәләре җитәкчеләреннән килгән. 

Конгресста төп доклад белән Татарстан Президенты Рөстәм Миңнеханов чыгыш ясады. Сүзенең ахырында ул Бөтендөнья татар кронгрессының Милли шурасын булдырырга кирәк дигән тәкъдим ясады. 

Конгрессның башкарма комитеты җитәкчесе Ринат Закиров узган биш елда эшләнгән эшләр турында сөйләде. Ул Татарстан белән Россия арасындагы вәкаләтләр бүлешү турындагы килешүнең озайтылачагына ышаныч белдерде. 

Җыенда шулай ук ТР Дәүләт киңәшчесе Минтимер Шәймиев, РФ Дәүләт Думасы депутаты Илдар Гыйльметдинов, Казаннан татар гимназиясе мөдире Камәрия Хәмидуллина, РФА академиклары Рәшит Сүнәев һәм Роберт Нигъмәтуллин, ТР Мәгариф һәм фән министры Энгель Фәттахоы, ТФА вице-президенты Дания Заһидуллина, ТР Дәүләт Советының Мәгариф, мәдәният, фән һәм милли мәсьәләләр комитеты рәиме Разил Вәлиев һәм башкалар чыгыш ясады. 

Шуннан соң окнгресс 74 кешедән торган Милли шура һәм аның рәисен сайлады. Аны ТР Премьер-министры урынбасары Вәсил Шәйхразиев җитәкләде. 

Җыен азагында бүләкләү өлеше булды. Татарстан Президенты Фәрит Мөхәммәшинга татар халкының иң зур иҗтимагый бүләген – БТК гамәлгә куйган һәм биш елга бер тапкыр бер кешегә генә бирелә торган “Милләт каһарманы” орденын – тапшырды. 
● 5 августта Киров шәһәрендә Россия Президенты каршындагы җирле үзидарә советы утырышы булды. Анда “Уңайлы шәһәр мохитен булдыру” проектын тормышка ашыру турында сөйләштеләр. ТР Дәүләт Советы Рәисе Фәрит Мөхәммәтшин Татарстанда үзара салым тәҗрибәсе белән уртаклашты.

Утырышта чыгыш ясаганда, РФ Президенты Владимир Путин әлеге программаның ил халкының тормыш дәрәҗәсен күтәрү өчен гаять әһәмиятле булуына басым ясады. 

Фәрит Мөхәммәтшин Татарстандагы үзара салым системасы турында җентекләп сөйләде. Аның чыгышы форумда катнашучыларда кызыксыну уятты. 

Владимир Путин Татарстанның тәҗрибәсен гадәттән тыш мөһим дип белдерде һәм аны башка төбюәкләрдә дә кулланырга тәкъдим итте. 
● 7 августта Алабугада сигезенче тапкыр Халыкара мәктәп укытучылары фестивале үткәрелде. Татарстан, Россия, АКШ, Германия, Израиль, Сингапур, Төркия һәм башка илләр вәкилләре катнашында узган әлеге форумда ТР Дәүләт Советы Рәисе Фәрит Мөхәммәтшин катнашты.

Фестивальдә чыгыш ясаган Фәрит Мөхәммәтшин Казан университеты җитәкчелегенә Алабугадагы бу форумны уздыру традициясен саклаган өчен рәхмәт белдерде. “Без хәзер Укытучы дигән олы һөнәр иясенең абруен күтәрер өчен бик күп эш башкарабыз, - диде ул. – Бу юлда булган барлык киртәләрне җимерергә кирәк”. 

Фәрит Мөхәммәтшин фикеренчә, шундый киртәләрнең берсе – программаларның һәм стандартларның еш алмашып, үзгәреп торуы. Мондый үзгәрешләр уку-укыту процессын тотрыклы итми, билгеле, дип билгеләп үтте ул. 

Фестивальдә шулай ук ТР мәгариф һәм фән министры Энгель Фәттахов, КФУ ректоры Илшат Гафуров, Алабуга районы башлыгы Геннадий Емельянов, РФ Дәүләт Думасы депутаты Илдар Гыйлметдинов чыгыш ясадылар. 
● 11 августта Азнакай районындагы атаклы Чатыртау итәгендә җиденче тапкыр Халыкара төрки халыклар иҗаты фестивале уздырылды. Анда катнашучыларны һәм бәйрәм кунакларын республика җитәкчелеген исеменнән ТР Дәүләт Советы Рәисе Фәрит Мөхәммәтшин сәламләде.

Фәрит Мөхәммәтшин Татарсанда халыкларның дус һәм үзара тату яшәве өчен бөтен мөмкинлекләр тудырылуы турында сөйләде. “Азнакай районына яңа җитәкчелек килгәч, биредә икътисад үсешенә генә түгел, ә мәдәният һәм социаль өлкәләргә дә игътибар нык артты, - диде ул. Әлеге фестиваль шул турыда сөйли”. 

Фестиваль тәмамланганнан соң журналистлар белән очрашуда Фәрит Мөхәммәтшин әлеге чараның киләчәге турындагы фикерләре белән дә уртаклашты. Аның фикеренчә, төрки халкыклар иҗатына багышланган фестиваль республика статусына ия булырга тиеш. 
● 24 августта ТР Дәүләт Советы Рәисе, ТР Волейбол федерациясе президенты Фәрит Мөхәммәтшин Европа волейбол конфедерациясе җитәкчелеге вәкилләре Гомес Торес һәм Леонид Гольдман белән очрашты. Алар Казанга пляж волейболы буенча Европа беренчелеген ачырга килгәннәр.

Кунакларны республика парламентында сәламләп, Фәрит Мөхәммәтшин Казанның үзенә күрсәтелгән ышанычны аклаячагын белдерде. “Казан шәһәре җитәкчелеге һәм республиканың спорт министрлыгы моның өчен бик зур эш башкардылар, - диде ул. – Беренчелектә катнашачак командаларның бик күп булуы да мине куандыра. Бу бит Европада әлеге төр волейболның популяр булуын да раслый, Татарстанга һәм Казанга ышаныч белән карауларын да күрсәтә”. 

Татарстанның спорт өлкәсендәге уңышлары турында сөйләгәндә, Фәрит Мөхәммәтшин спортның республика өчен гаять мөһим факторга әверелүен билгеләп үтте. “Без спортның иң беренче нисбәттә кеше сәламәтлеге турында кайгырту икәнлеген аңлап эш итәбез, - диде Татарстан Волейбол федерациясе президенты. – Шуның өстенә спортның сәяси ягы да бик әһәмиятле. Ул республиканы дөньяга танытучы корал булып тора”. 

Европа волейбол конфедерациясенең техник делегаты Гомес Торес Фәрит Мөхәммәтшинга кунакчыллык өчен рәхмәт белдерде. “Казан бик матур шәһәр, - диде ул. – Монда тарих та, бүгенге заман да ачык күренә. Спорт объектларының шулай актив кулланылуын мин башка беркайда да күргәнем юк. Бу исә спортның халык арасындагы абруен күрсәтә. Беренчелекнең оештыру дәрәҗәсе – исктикеч. Татарстан халкының бу спорт бәйрәменә карашы сокландыра. Болар барысы да – фантастика!” 

Орашуда шулай ук ТР яшьләр эшләре һәм спорт министрының беренче урынбасары Хәлил Шәйхетдинов, ТР Дәүләт Советы депутатлары Рәфкат Кантюков һәм Камил Садриев, Россиянең пляж волейболы буенча егетләр командасы баш тренеры Олег Киселев һәм башкалар катнашты. 
● 27 августта XI Халыкара тарихи техника фестиваленең ябылу тантанасы булды. Әлеге чара вакытында җиңүчеләрне бүләкләделәр. Фестиваль мәйданчыгында Татарстанның Дәүләт Советы Рәисе, "Авторетроклуб-21" президенты Фәрит Мөхәммәтшин булды. 

Республика парламенты башлыгы чараны оештыручылар белән бергә ретро мототехника үрнәкләрен карады. 

Фестивальдә Россия төбәкләреннән, Белоруссия, Украина һәм Польшадан 200дән артык ретро автомототехника үрнәкләре катнашты. Өч көн дәвамында катнашучылар игътибарына һәм кунакларга Ирбит музее мотоцикллары, Самара музее автомобильләре тәкъдим ителгән.

Фестивальдә 30 элеккеге заман автомобиле, үзләре мөстәкыйль рәвештә Kazanring автодромының ярыш трассасына килеп җитеп, парадта тәкъдим ителде. Әлеге чара Татарстан Президенты кубогына үткәрелгән ралли-кросс кысаларында узды. 

Ярыш нәтиҗәләре буенча аерым номинациядә җиңүчеләр бүләкләнде. Борынгы үрнәкләр белән танышкач, Фәрит Мөхәммәтшин үзе реставрацияләгән "Победа" машинасы руле артында кайтып китте. 
● 29 августта Казанда Зур Кызыл урамы, 65 нче йорт адресы буенча Татарстанның күренекле дәүләт эшлеклеләре Фикрәт Табиев һәм Гомәр Усмановка мемориаль такталар ачылды. Чарада Татарстан Президенты Рөстәм Миңнеханов, республиканың Дәүләт Киңәшчесе Минтимер Шәймиев, Татарстанның Дәүләт Советы Рәисе Фәрит Мөхәммәтшин һәм башка рәсми затлар катнашты. 

Әлеге йортта Фикрәт Табиев - 1973-1980 елларда, Гомәр Усманов 1973-2015 елларда гомер кичергән. Алар эш буенча хезмәттәшләр, фикердәш-дуслар булган. 

“Бүген республика өчен күренекле көн: җитәкчеләребез исемнәрен мәңгеләштерәбез, алар яшәгән йортта такталар куела. Республиканың бүгенге дәрәҗәсе, уңышлары – шушы җитәкчеләрнең бик зур казанышы. Нефть, КамАЗ, энергетика, бүтән социаль объектлар дип әйтәбезме – алар шул чакта төзелеп, безгә нык фундамент казып калдырдылар. Без бу кешеләрне мәңге истә тотарга, аларның керткән хезмәтләрен искә алырга тиеш”, - дип билгеләп узды Рөстәм Миңнеханов. Президент Фикрәт Әхмәтҗан улының илче, Россия Министрлар Советы рәисенең беренче урынбасары булып эшләгәнен, Гомәр Усмановның, нигездә, безнең республикада, күпмедер вакыт Мәскәүдә эшләгәнен искәртте. “Алар салган ныклы нигез безгә бүген киңкүләм бурычларны хәл итәргә булыша”, - дип. Рөстәм Миңнеханов шушы җитәкчеләр кулы астында эшләгән ветераннарга да рәхмәтен җиткерде. Фикрәт Табиевның һәм Гомәр Усмановның гаиләләренә һәм туганнарына хөрмәт хисен белдерде. “Безгә тарихыбызны, шәхесләребезне хәтердә тоту традициясен алга таба да дәвам итәргә кирәк”, - дип белдерде Президент.

Татарстанның Дәүләт Киңәшчесе Минтимер Шәймиев 2020 елда республиканың 100 еллыгын бәйрәм итәчәгебезне искәртеп узды. “Хәзер республиканың 100 еллыгына әзерләнү буенча күп төрле чаралар күрелә. Республикабызның данлыклы тарихында күренекле җәмәгать һәм сәясәт эшлеклеләре күп. Күбесе, ни кызганыч, элекке вакыйгаларның корбаннары булды, ләкин алар республиканың иминлеге бәрабәренә тырышлык куйды. Яңа чорны исәпкә алып, бу шәхесләрнең керткән өлешенә яңа бәяләмә бирелер дип уйлыйм. Без җитәкчеләрне сүгәбез, аннары мактыйбыз, бәя бирәбез, шулай булырга тиештер дә, чөнки бу эш халык белән бәйле. Ә кешеләрдә шикаятьләр һәрвакыт бар, булырга да тиеш. Без халыкка хезмәт итәргә тиеш. Фикрәт Әхмәтҗанович һәм Гомәр Исмәгыйлевич кулга-кул тотышып эшләделәр. Җиңел вакытлар булмый, һәр чорның үз авырлыгы, әмма бу ике кеше хакимияткә килеп, күп эш башкарды. Берсенә – 32, икенчесенә – 34 яшь, күз алдыгызга китерегез. Ул вакытның сәяси тормышы, иҗтимагый корылышы авырлыкларын үз җилкәләренә алып, бу шартларда республиканың мшнфәгатьләрен яклап кала җиңел түгел... Бу кешеләр мөмкин булмаганны мөмкин иттеләр. Хәлиткеч саналган барлык өлкәләрнең үсешенә шушы шәхесләрнең керткән өлеше хисабына ирешелде", - дип ассызыклады Минтимер Шәймиев. Ул нефть сәнәгатен үстерү, сугыштан соң илне торгызу, нефть химиясе производстволары үсешен кайгырту, КамАЗ төзелеше кебек эшләрнең җиңел генә бармавын билгеләп үтте. "Моның өчен абруй да, мәсьәләне куя да белергә кирәк. Илдә бит үз территорияләре ихтыяҗларын күрсәтүчеләр күп иде, әмма алар арасында уңышлы була белү – зур казаныш. Без алардан үрнәк алып, аларга рәхмәтле булырга тиешбез", - диде Татарстанның беренче Президенты. 
● 29 августта Татарстан Президенты Рөстәм Миңнеханов ел саен муниципаль берәмлекләр арасында уздырыла торган бәйге лауреатларына 100 автомобиль ачкычын тапшырды. Бүләкләү тантанасы республика көне алдыннан Татарстан Дәүләт Советы бинасы янында узды. Чарада ТР Дәүләт Советы Рәисе Фәрит Мөхәммәтшин катнашты. 

"Җиде ел рәттән смотр-конкурс уздырабыз, иң яхшы муниципалитетларны ачыклыйбыз, автомобильләр тапшырабыз. Муниципалитет – хакимияткә караш формалашкан урын. Үз эшебездә без территорияләрнең, җирлек, район һәм шәһәр җитәкчеләрнең абруе үсешенә зур игътибар бирәбез ", – диде Татарстан Президенты. 

Конкурсны республиканың Муниципаль берәмлекләр советы җирле үзидарә органнары эшчәнлегенең нәтиҗәлелеген күтәрү һәм татарстанлыларның тормыш сыйфатын яхшырту өчен оештыра. Барлык бәйгене үткәрү вакыты эчендә 1670 автомобиль бүләк ителгән.

"Мин сезнең барыгызны да якынлашып килүче Республика көне белән котларга, безнең уртак эшебез өчен рәхмәт әйтергә телим", – дип билгеләп үтте Рөстәм Миңнеханов. 
● 29 августта парламент башлыгы Фәрит Мөхәммәтшин республика Хөкүмәт Йортында Татарстан Президенты Рөстәм Миңнеханов рәислегендә узган Татар Автоном Совет Социалистик Республикасы (ТАССР) оешуына 100 ел тулуны билгеләп узуга әзерләнү һәм үткәрү буенча оештыру комитетының утырышында катнашты. 

Рөстәм Миңнеханов үз чыгышында белдергәнчә, ТАССР оешуга 100 ел тулуны билгеләп узуга әзерләнү һәм үткәрү буенча республиканың чаралар планы расланган, барлык муниципаль берәмлекләрдә планнар төзелгән, тиешле оештыру комитетлары һәм эш төркемнәре булдырылган. 

«Бу дата үткән юлыбызны фикерләүгә җитди этәргеч бирде, – диде Рөстәм Миңнеханов. – Республика тарихы мәгълүматларын эзләү буенча архив, фәнни-эзләнү, туган якны өйрәнү эшләре башкарылды. Әлеге эшкә яшьләр, ветераннар, архив һәм фәнни оешмаларның кушылуы бик шатландыра».

Рөстәм Миңнеханов шулай ук бүген Казанның Зур Кызыл урамында ике күренекле дәүләт эшлеклесе Фикрәт Табиев һәм Гомәр Усмановка мемориаль такталар ачылганлыгын искә төшерде. 

Үтеп баручы елда күп эшләр башкарылган, ләкин киләчәктә тагын да күп эшләр көтә, дип белдерде Татарстан Президенты. 
● 31 августта “Бердәм Россия” Бөтенроссия сәяси партиясенең Татарстандагы төбәк бүлеге делегациясе партиянең төбәк бүлеге Секретаре, ТР Дәүләт Советы Рәисе Фәрит Мөхәммәтшин җи­тәкчелегендә Кытай Коммунистлар партиясе Үзәк комитеты чакыруы буенча әлеге илгә рәсми сәфәр кылды. 

Фәрит Мөхәммәтшин Кытай Коммунистлар партиясе Үзәк комитеты Халыкара бүлегенең тематик брифингында (“Кытай Коммунистлар партиясе тарихы – инновация хисабына трансформацион үсеше” дигән темага) катнашып, Татарстанның инновацион үсешне тизләтүдәге тәҗрибәсе белән уртаклашты. “Татарстан Республикасы, Россия Федерациясе субъектларын­нан берсе буларак, халык хуҗалыгын эзлекле төстә дивер­сификацияләү сәясәтен алып бара. Без нефть чыгару һәм нефть химиясе кластерларында, автомобиль сәнәгатендә, самолет һәм вертолет төзү буенча төп предприятиеләребездә өр-яңа технологияләрне гамәлгә керттек”, – дип билгеләп үтте Фәрит Мөхәммәтшин.

“Бердәм Россия” партиясенең Татарстандагы төбәк бүлеге Секретаре Кытайдагы партнерларыбыз ярдәмендә проектлана һәм тормышка ашырыла торган “Мәскәү – Казан” тизйөрешле тимер юл проектына тәфсилләп тукталып үтте. Моннан тыш ул Кытай Халык Республикасының кайбер рәсми кешеләре белән очрашулар һәм сөйләшүләр үткәрде. 

